
					এই পৃষ্ঠাটোৰ বৈধকৰণ হৈছে


হ’বলৈ কৈছিল আৰু এই সংগ্ৰামৰ বাতৰি আমাৰ কাকতত বিস্তাৰিত

ৰূপত প্ৰকাশিত হোৱাটো বিচাৰিছিল। তেওঁ লগতে আমাৰ কেডাৰসকল

আৰু আন ৰাজনৈতিক দলবোৰৰ সদস্যসকলৰ মাজত সম্পৰ্ক গঢ়ি

তোলাৰ ক্ষেত্ৰত বিশেষ ভূমিকা ল’বলৈ আমাক নিৰ্দেশ দিছিল।’






 ২০০৫ চনৰ ২ জানুৱাৰীত ৰাষ্ট্ৰসংঘ আৰু ইউৰোপিয়ান ইউনিয়নে মাওবাদীসকলৰ
যুদ্ধবিৰতিৰ প্ৰতি সঁহাৰি জনাবলৈ ৰজা জ্ঞানেন্দ্ৰক আহ্বান জনাইছিল। ৰাষ্ট্ৰসংঘ আৰু
ইউৰোপিয়ান ইউনিয়ন উভয়ে ৰাজনৈতিক আলোচনাৰ মাজেৰে বিদ্ৰোহী সমস্যাটো
সমাধান কৰিবলৈ নেপাল চৰকাৰক পৰামৰ্শ দিছিল। সেই সময়তে, ৰজা জ্ঞানেন্দ্ৰ ২২
দিনীয়া ভ্ৰমণসূচী লৈ পূব নেপাললৈ আহিছিল। তাৰ ইটাহাৰিত থকা ৰয়েল নেপাল
আৰ্মিৰ পূব মণ্ডলৰ মুখ্য কাৰ্যালয়ত সেনাধ্যক্ষ জেনেৰেল পিয়াজুং থাপাকে ধৰি শীৰ্ষ
সেনা বিষয়াসকলে তিনি ঘণ্টাতকৈও অধিক সময়জুৰি ৰজাক নিৰাপত্তা ব্যৱস্থা সম্পৰ্কে
অৱগত কৰে। পৌৰসভাৰ নিৰ্বাচন সফল কৰাৰ লক্ষ্যৰে ৰজাক এইদৰে নিৰাপত্তা
ব্যৱস্থা সম্পৰ্কে জনোৱা হয়।

 যুদ্ধবিৰতিৰ সুযোগ লৈ বিদ্ৰোহীসকলে নিজকে অস্ত্ৰ-শস্ত্ৰৰে সু-সজ্জিত কৰিব
বিচৰা বুলি কৈ চৰকাৰে যুদ্ধবিৰতি ঘোষণা কৰিবলৈ অস্বীকাৰ কৰে। একে সময়তে
মাওবাদীৰ নৃশংস কাৰ্যৰ এখন তালিকা সামৰি ৰয়েল নেপাল আৰ্মিৰ মানৱ অধিকাৰ
কোষে প্ৰকাশ কৰা প্ৰথম প্ৰতিবেদনখনত সেনাৰ বিৰুদ্ধে থকা বে-আইনীভাৱে হত্যা
কৰা আৰু মানৱ অধিকাৰ ভংগৰ অভিযোগ সম্পৰ্কত স্পষ্টীকৰণ দিয়া হয়। ২০০৫
চনৰ দ্বিতীয় ভাগতে মাওবাদীসকলে ১০,৭২৫টা অপহৰণ আৰু ৭৯২টা হত্যাৰ ঘটনা
সংঘটিত কৰা বুলি প্ৰতিবেদনখনত উল্লেখ কৰা হয়। লগতে মাওবাদীসকলে ৬৫টা
বিস্ফোৰণ, ৪০টা ধন দাবী আৰু লুটপাতৰ ঘটনা আৰু ৩০টা ভাবুকি দিয়াৰ ঘটনা
সংঘটিত কৰা বুলি প্ৰতিবেদনখনত প্ৰকাশ কৰা হয়। ইয়াৰ বাহিৰেও প্ৰতিবেদনখনত
কোৱা হয় যে মাওবাদীসকলে ১,৮২৫টা ভি ডি চি বিল্ডিং, ৩৬টা দূৰসংযোগ টাৱাৰ,
৪২০ ডাকঘৰ, ৪০টা আৰক্ষী চকী আৰু ছটা বিদ্যুৎ প্ৰকল্প ধ্বংস কৰিছে।

 ২০০৫ চনৰ ২ জানুৱাৰীত যুদ্ধবিৰতিৰ ম্যাদ উকলি যোৱাত মাওবাদীয়ে সমগ্ৰ
দেশজুৰি এলানি হিংসাত্মক ঘটনা সংঘটিত কৰে। জনযুদ্ধৰ দশম বাৰ্ষিকী পালনৰ
সময়তে বিভিন্ন ঠাইত বোমা বিস্ফোৰণ ঘটোৱা, বেংক লুট কৰা আৰু নিৰাপত্তা
বাহিনীৰ ওপৰত আক্ৰমণ সংঘটিত কৰা হয়।


 ১৪ জানুৱাৰীত বিদ্ৰোহীসকলে কাঠমাণ্ডুৰ পাৰ্শ্বৱৰ্তী থানকোটৰ এখন আৰক্ষীচকীত এক বৃহৎ আক্ৰমণ চলায়। এই আক্ৰমণত ১৬গৰাকী আৰক্ষীৰ লোক নিহত হয়। কাঠমাণ্ডু উপত্যকাত চলোৱা এই আক্ৰমণেৰে বিদ্ৰোহী সংগঠনটোৱে নগৰ অঞ্চলত যুদ্ধ আৰম্ভ কৰাৰ ইংগিত দিয়ে।

		 এই পৃষ্ঠাটো শেষবাৰৰ কাৰণে ২৮ নৱেম্বৰ ২০২২ তাৰিখে ১২:৩০ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

